
“Азнакай шәһәре гимназиясе”

татар теле һәм әдәбияты укытучысы

ТАТАР ТЕЛЕ ҺӘМ ӘДӘБИЯТЫ ДӘРЕСЛӘРЕНДӘ 

УЕН ТЕХНОЛОГИЯСЕ


Бүгенге көндә заман татар теле һәм әдәбияты укытучылары алдына зур бурычлар куя: үз предметыңа карата бала күңелендә кызыксындыру уяту, уку сыйфатын күтәрү, заманга яраклашкан, конкурентлыкка сәләтле шәхес тәрбияләү. Укытучының педагогик осталыгының торган саен әһәмияте арта бара. Укыту процессында яңа педагогик технологияләрне куллану- яңа метод һәм алымнарны үстерергә, яңача эшләргә ярдәм итә.

Татар теле һәм әдәбияты дәресләрендә уен технологиясен куллану – укучыларда текст, дәреслек белән эшләү, йөгерек, аңлы уку күнекмәләрен булдыру, яңа материалны ныгыту өчен гаять кирәкле алымнарның берсе. Уен – гаҗәеп киң төшенчә. Бала дөньяга аваз салгач, әйләнә-тирәдәгеләрне әзме-күпме таный башлагач, аңарда уйныйсы килү теләге туа. Шуңа күрә дә ата-аналар сабыйлары өчен төрле төстәге, төрле авазлар чыгаручы уенчыклар ала башлыйлар. Шул уенчыкларга карап елмайган бала әйләнә-тирәдәгеләрдә зур канәгатьләнү хисләре тудыра. Нигә соң әле шушы уенны татар теле һәм әдәбияты дәресләрендә дә кулланмаска? Бу уеннар балаларга ныклы белем бирергә, тотрыклы күнекмәләр булдырырга, мөстәкыйль рәвештә танып-белү эшчәнлеге белән кызыксынуларын уятырга ярдәм итәләр. Уен технологиясе кулланылган дәрестә укучы актив катнаша, һәр яңаны нәтиҗәле итеп танып белә.

Уен – мәҗбүрилектән котылу юлы, кеше уйнаган вакытта үзен ирекле тота, иҗат итә башлый, бары тик яшәешнең табигый эчке законнарына гына буйсына башлый. Дәресләрдә уен алымнарын, эш төрләрен төрлечә сайларга мөмкин, ләкин һәр уен ныклап уйланган, һәрьяклап эшкәртелгән булырга тиеш. Уенны нәтиҗәле үткәрү өчен, укучыларны кызыксындырырлык проблемалы сораулар куя белүнең дә әһәмияте зур.

Уеннарны гадәттә берничә төркемгә бүлеп йөртәләр:

1) әле өйрәнелмәгән татар лексикасын үзләштерергә ярдәм итүче уеннар;

2) өйрәнелгән лексиканы ныгытырга ярдәм итүче уеннар;
3) грамматик кагыйдәләрне кызыклы формада бирүче уеннар;

4) грамматик формаларны, җөмләдә сүзләр бәйләнешен һәм җөмлә төзү күнекмәләрен ныгытырга ярдәм итүче уеннар.

Формалары буенча алар телдән һәм язма уеннарга, өстәл һәм хәрәкәтле уеннарга бүленәләр. 

Федераль дәүләт белем бирү стандартлары буенча укучы темага үзе килергә тиеш, шушы максатны күз алдында тотып, укучыларга дәрес башында ребус яки кроссворд тәкъдим ителә. Укучы шуны чишеп, дәрестә өйрәнеләчәк теманы китереп чыгара. 
Сүз төркемнәрен өйрәнүне йомгаклаганда, укучылар белән “Бәхетле очрак” уенын үткәрү бик уңышлы. Укучыларга телдән җавап бирү өчен төрле биремнәр тәкъдим ителә. Уен биш өлештән тора. Беренче өлештә сүз төркемнәре буенча бер минут эчендә сораулар бирелә, икенче этапта сурәт-сораулар, өченче этапта – командаларның бер-берсенә сораулары һ.б.

“Лексика” бүлеген үткәндә, “Кем күбрәк?” уенын үткәрәм. Укучылар игътибарына бер сүз бирелә, алар шул сүздәге хәрефләрне файдаланып, мөмкин кадәр күбрәк сүзләр төзеп язарга тиешләр.
Уйлау, фикерләне ныгыту максатыннан, “Җөмлә төзе” уены үткәрергә мөмкин. Укытучы бер сүз әйтә, ә укучылар бер-бер артлы шул сүз белән сүзтезмәләр, яки гади җөмләләр төзиләр.

Фразеологик әйтелмәләрне үткәндә, “Дөресен сайлагыз” уенын үткәрергә була. Тотрыклы сүзтезмәләрнең мәгънәләренә туры килгән карточкаларны табу укучыларда әлеге авыр үзләштерелә торган теманы истә калдырырга ярдәм итә.


Әдәбият дәресләрендә әсәр буенча укучыларның үзләреннән тест сорауларын төзетү дә әсәрнең эчтәлеген җентекләп белергә булыша. Мәкальләрне дәвам итү уены да укучылар өчен кызыклы. Язучыларның иҗатлары буенча КВН, викторина, “Иң йомшак буын” уеннары укучыларда матур әдәбиятка карата мәхәббәт тәрбияли. 

Укучыларны дәрес вакытында ял иттереп алу максатында үткәрелгән физкультминутларны да тема белән бәйләп, уен рәвешендә үткәрүне үз тәҗрибәмә керттем. “Очты-очты”, “Бас - утыр”, “Әйе-юк димәскә, ак-карага тимәскә” уеннарын балалар яратып уйныйлар.


Гомумән, татар теле һәм әдәбияты дәресләрендә баланың логик фикерләвен, иҗади көчен үстереп, төрле тәрбия бирүдә һәм баланы тормышка әзерләүдә уеннарның әһәмияте зур.

